
SURXONDARYO VILOYATIDA 
2015-2024 YILLAR 
MOBAYNIDA OZIQ-
OVQAT CHAKANA SAVDO 
AYLANMASINING STATISTIK 
TAHLILI

Toshpulatov Bobur Rasul o‘g‘li
Termiz davlat pedagogika instituti 
Matematika kafedrasi o‘qituvchisi
E-mail: boburtoshpulatov909@gmail.com 
ORCID: 0009-0009-9077-917X

Annotatsiya: Ushbu maqolada Surxondaryo viloyatida 2015–2024 yillar davomida oziq-ovqat chakana savdo 
aylanmasining iqtisodiy-statistik tahlili amalga oshirilgan. Shuningdek, chakana savdo bozorini yanada jozibador qilish 
bo‘yicha mualliflar tomonidan takliflar ilgari surilgan.

Kalit soʻzlar: oziq-ovqat xavfsizligi, oziq-ovqat chakana savdosi, chakana savdo, mutlaq o‘zgarish, zanjirsimon o‘zgarish, 
bazaviy o‘zgarish.
Abstract: This article presents an economic and statistical analysis of the retail turnover of food products in the Surkhandarya 
region during the period 2015–2024. The authors also propose recommendations for increasing the attractiveness of the 
retail market.

Key words: food security, food retail trade, retail trade, absolute change, chain-based change, base-based change.
Аннотация: В данной статье проведён экономико-статистический анализ оборота розничной торговли 
продовольственными товарами в Сурхандарьинской области за 2015–2024 годы. Также авторами предложены 
рекомендации по повышению привлекательности розничного рынка.

Ключевые слова: продовольственная безопасность, розничная торговля продовольственными товарами, 
розничная торговля, абсолютное изменение, цепное изменение, базисное изменение.

K I R I S H 
Bugungi kunda iste’mol savatiga kiruvchi oziq-ovqat mahsulotlari insonlarning yaxshi yashashi uchun 

zarur bo‘lgan asosiy kriteriyalardan biridir. O‘zbekistonda so‘nggi yillarda aholiga sifatli va arzon oziq-
ovqat mahsulotlarini yetkazib berish sohasida amalga oshirilayotgan tuzilmaviy-tarkibiy o‘zgarishlar milliy 
iqtisodiyotning rivojlanishi, aholini sifatli va arzon oziq-ovqat mahsulotlari bilan ta’minlash muammolarini hal 
etish hamda ijtimoiy barqarorlikni mustahkamlashda muhim rol o‘ynamoqda.

2017–2021-yillarda O‘zbekiston Respublikasini rivojlantirishning beshta ustuvor yo‘nalishi bo‘yicha 
Harakatlar strategiyasida ham “... oziq-ovqat sektorini isloh qilish va modernizatsiyalash, tarmoqda tarkibiy 
o‘zgarishlarni chuqurlashtirish, ko‘p tarmoqli fermer xo‘jaliklarini rivojlantirish, mamlakatimiz oziq-ovqat 
xavfsizligini yanada mustahkamlash va eksport salohiyatini yuksaltirish” singari ustuvor vazifalar belgilab 
berilgan1.  Shu sababli oziq-ovqat mahsulotlarini yetkazib berish tizimini rivojlantirish, hududlarda ularning 
tannarxining sun’iy oshib ketishini oldini olish, ishlab chiqaruvchi dehqon va fermer xo‘jaliklarini iqtisodiy hamda 
huquqiy jihatdan qo‘llab-quvvatlash bugungi kunning dolzarb masalalaridan biridir.

1	 O‘zbekiston Respublikasi Prezidentining 2017 yil 7 fevraldagi «O‘zbekiston Respublikasini yanada rivojlantirish bo‘yicha harakatlar 
strategiyasi to‘g‘risida»gi PF-4947-sonli Farmoni. https://lex.uz/docs/-3107036 

Shu bilan birga, oziq-ovqat mahsulotlarining chakana savdosi bilan shug‘ullanayotgan tadbirkorlar 
faoliyatiga ortiqcha aralashuvlarning oldini olish va ularni rag‘batlantirish ichki bozordagi sog‘lom raqobat muhitini 
yanada kuchaytiradi. Shu nuqtai nazardan, hududlardagi oziq-ovqat chakana savdosining iqtisodiy-statistik 
tahlilini amalga oshirish viloyat kesimida ushbu mahsulotlar bo‘yicha qisqa muddatli prognoz qiymatlarini ishlab 
chiqishda muhim ahamiyat kasb etadi.

 
M A V Z U G A  O I D  A D A B I Y O T L A R  S H A R H I

Surxondaryo viloyatidagi asosiy iqtisodiy ko‘rsatkichlarning statistik tahlilini bir qancha izlanuvchilar 
amalga oshirishgan. Xususan, professor O. A. Abdug‘aniev viloyatda iste’mol savatiga kiruvchi qishloq xo‘jaligi 
mahsulotlarini yetishtirish jarayonlarini modellashtirish masalasida ilmiy izlanishlar olib borgan2. 

PhD B. E. To‘rayev o‘z ilmiy tadqiqotlarida hududdagi qurilish mahsulotlarining statistik tahlilini yoritib 
bergan hamda rivojlanish tendensiyalari bo‘yicha mualliflik tavsiyalarini ishlab chiqqan3. 

PhD O. A. Jo‘rayev esa mintaqada meva-sabzavot mahsulotlari ishlab chiqarish jarayonlarining ekonometrik 
va statistik tahlili borasida ilmiy izlanishlar olib borgan4. 

Hududdagi temir yo‘llarning iqtisodiyotga ta’siri masalasini D. R. Shakarova o‘z ilmiy izlanishlarida atroflicha 
yoritib kelmoqda5.

Shuningdek, mintaqadagi uy-joy qurilish korxonalari va ularning joriy iqtisodiy holati, hududda qurilishi 
rejalashtirilgan uy-joylarning o‘rtacha tannarxi, qurilishi lozim bo‘lgan maydonlar bo‘yicha PhD Q. T. Ibragimov, 
PhD B. E. To‘rayev, PhD M. D. Zaripova va S. A. Khuramov tomonidan izlanishlar olib borilgan6.

T A D Q I Q O T  M E T O D O L O G I YA S I 
Maqolada mualliflar tomonidan analiz–sintez, induksiya–deduksiya, statistik kuzatuv hamda 

ilmiy abstraksiyalash usullaridan foydalanilgan. Tadqiqot metodologiyasi oziq-ovqat mahsulotlarining 
2015–2024-yillardagi statistik holatini tahlil qilishda aniq ma’lumotlarni to‘plash va ularni tahlil qilish jarayonlarini 
o‘z ichiga oladi.

Tadqiqot uchun zarur bo‘lgan ma’lumotlar korxonalarning moliyaviy hisobotlari, Davlat statistika qo‘mitasi 
axborotlari hamda so‘rovnomalar asosida yig‘ilgan.

T A H L I L  V A  N A T I J A L A R
Statistik guruhlash — bu ijtimoiy hodisa va jarayonlarni chuqur hamda har tomonlama o‘rganish maqsadida 

ularni eng muhim xarakterli belgilar bo‘yicha bir xil guruh va guruhchalarga ajratib tahlil qilish usulidir. Guruhlash 
hodisaning xarakterli xususiyatlarini aniqlash, undagi mavjud qonuniyatlarni ochib berish imkonini yaratadi7. 

Ma’lumki, chakana savdo hajmi oziq-ovqat va nooziq-ovqat mahsulotlari savdosidan tashkil topadi. 
Hududdagi oziq-ovqat chakana savdosi tahlilini amalga oshirish uchun viloyat statistika boshqarmasi 
ma’lumotlaridan foydalanilgan hamda quyidagi jadval shakllantirilgan (1-jadval).

1-jadval. Surxondaryo viloyatining 2015-2024 yillar mobaynida oziq-ovqat chakana savdo aylanmasi8

Yillar Chakana savdo aylanmasi (mlrd 
so‘m) Yillar Chakana savdo aylanmasi (mlrd 

so‘m)
2015 2264,3 2021 9598,1
2016 2802,6 2022 9725,5
2017 4154,1 2023 11954,3
2018 5381,1 2024 14381,9
2019 6999,7 Jami 74880,1
2020 7618,5 O‘rtacha 7488,01

2	 “Iqtisodiyot va innovatsion texnologiyalar” (Economics and Innovative Technologies) ilmiy elektron jurnali 3/2022, may-iyun (№ 
00059)

3	 April special issue. 23 Vol. 13 No.02 SJIF 8.001 & GIF 0.626 ISSN-2249-9512 Journal of Management Value & Ethics ECONOMETRIC 
MODELING OF THE BUILDING MATERIALS INDUSTRY 

4	 Meva-sabzavot mahsulotlari ishlab chiqarish jaryonlarining ekonometrik va statistik tahlili  MUHANDISLIK VA IQTISODIYOT JURNALI 
MUHANDISLIK ИНЖЕНЕРИЯ ENGINEERING 2024-yil, dekabr. № 5-son

5	 E3S Web of Conferences 587, 01022 (2024) https://doi.org/10.1051/e3sconf/202458701022 GreenEnergy 2024 
6	 Forecasting of housing construction in 2024-2029 Surkhandarya province - Kabil Ibragimov -; Bakhtiyor Turayev; Mukaddas Zaripova; 

Sukhrob Khuramov - AIP Conf. Proc. 3244, 020045 (2024) https://doi.org/10.1063/5.0242192 
7	 Ё. Абдуллаев. Статистика Назарияси : Toshkent “ O‘qituvchi”. 2002-y, 592-bet.
8	 Muallif ishlanmasi

Tahlil qilingan 2015–2024-yillar mobaynida chakana savdo aylanmasining o‘zgarish oralig‘i 12 117,6 
milliard so‘mni tashkil etdi. Ya’ni, savdo aylanmasining eng past qiymati bazaviy yil hisoblangan 2015-yilda 
kuzatilgan bo‘lib, u 2 264,3 milliard so‘mga teng bo‘lgan. Eng yuqori — maksimum qiymat esa 2024-yilda qayd 
etilib, 14 381,9 milliard so‘mga yetgan.

Mazkur davrda jami 74 880,1 milliard so‘mlik chakana savdo aylanmasi qayd etilgan bo‘lib, bu yiliga 
o‘rtacha 7 488,01 milliard so‘mni tashkil etadi.

Tahlil yanada batafsil va tushunarli bo‘lishi uchun quyidagi 1-rasmdan foydalanilgan.

1-rasm. Surxondaryo viloyatining 2015-2024 yillar mobaynida oziq-ovqat chakana savdo aylanmasi tasviri.

1-rasmdan ko‘rinib turibdiki, tahlil qilinayotgan yillar davomida oziq-ovqat chakana savdo aylanmasi 
tebranmagan, balki izchil o‘sib borgan bo‘lib, istiqbolli trend tenglamalarini tuzishda mazkur o‘sish holati 
alohida ahamiyat kasb etadi. Ma’lumki, statistik tahlilda mutloq o‘zgarish muhim iqtisodiy kattalik hisoblanadi. 
Mutloq o‘zgarish ikki xil usulda, ya’ni zanjirsimon va bazaviy usullar orqali tahlil qilinadi9. Zanjirsimon usulda 
o‘zgarish quyidagi formula yordamida aniqlanadi: Y<sub>z</sub> = Y<sub>k</sub> – Y<sub>k–1</sub>, bu 
yerda tanlab olingan ko‘rsatkichning o‘tgan davrga nisbatan qanchalik o‘zgargani aniqlanadi. Bazaviy usulda 
tahlil qilishda esa Y<sub>b</sub> = Y<sub>k</sub> – Y<sub>t.b</sub> formulasi qo‘llaniladi, bunda Y<sub>t.
b</sub> — tanlangan bazaviy yil ko‘rsatkichi hisoblanadi. Ushbu maqolada oziq-ovqat chakana savdosining 
mutloq o‘zgarishi aynan zanjirsimon va bazaviy usullar asosida tahlil qilindi. Agar tanlab olingan ko‘rsatkich 
sifatida hududdagi oziq-ovqat chakana savdo aylanmasining mutloq o‘zgarishi tahlil qilinadigan bo‘lsa, quyidagi 
2-jadval shakllantiriladi.

2-jadval. 2015-2024 yillarda Surxondaryo viloyatida oziq-ovqat chakana savdo aylanmasining zanjirsimon va 
bazaviy usullarda mutloq o‘zgarishi10

Yillar Zanjirsimon usulda mutloq o‘zgarishning 
qiymati (mlrd so‘m)

Mutloq o‘zgarishining bazaviy usuldagi qiymati 
(mlrd so‘m)

2015 538,3 538,3
2017 1351,5 1889,8
2018 1227 3116,8
2019 1618,6 4735,4
2020 618,8 5354,2
2021 1979,6 7333,8
2022 127,4 7461,2
2023 2228,8 9690
2024 2427,6 12117,6

9	  Soatov N.M., Nabiyev H.G’., Nabiyev D.H., Statistika. Toshkent 2011
10	  Muallif ishlanmasi

Zanjirsimon usulda olib borilgan tahlil natijalariga ko‘ra, eng katta o‘sish 2024-yilda kuzatilib, u 2 427,6 
milliard so‘mni tashkil etgan. Eng kichik sakrash esa 2015-yilda qayd etilgan bo‘lib, bu qiymat 538,3 milliard 
so‘mga teng bo‘lgan. Umuman olganda, faqatgina so‘nggi yillar — ya’ni 2023 va 2024-yillarda mutloq o‘sish 
qiymati 2 000 milliard so‘mdan yuqori bo‘lgan. Aksincha, 2015, 2020 va 2022-yillarda mazkur ko‘rsatkich 1 000 
milliard so‘mga ham yetmagan.

Mutloq o‘zgarishning zanjirsimon usuldagi tahlili 2-rasmda grafik ko‘rinishda keltirilgan. 

2-rasm. Oziq-ovqat savdo aylanmasining mutloq o‘zgarishining zanjirsimon usulda tasviri.

2-rasmdan ko‘rinib turibdiki, mutloq o‘zgarishning zanjirsimon usuldagi qiymati 2022-yilda eng past 
darajaga yetgan. Mualliflik fikrimizga ko‘ra, bu holatga COVID-19 pandemiyasi sababli 2021-yilda oziq-ovqat 
savdo aylanmasiga berilgan imtiyoz va davlat qo‘llovlari sabab bo‘lgan. 2022-yilda, pandemiya oqibatlari 
bartaraf etilganidan so‘ng, oziq-ovqat savdo aylanmasida nisbiy sekinlashuv kuzatilgan. Bu esa o‘z navbatida 
mutloq o‘zgarishning zanjirsimon usuldagi tahlilida ham yaqqol aks etmoqda.

X U L O S A  V A  T A K L I F L A R
Tahlil uchun tanlab olingan 2015–2024-yillar davomida hududda oziq-ovqatning chakana savdo aylanmasi 

yildan-yilga izchil o‘sib bormoqda. Shubhasiz, bu o‘sishga ichki bozor talabi, demografik o‘sish, aholi iste’mol 
savatiga kiruvchi mahsulotlar hajmining ortishi kabi bevosita ta’sir etuvchi omillar sabab bo‘lmoqda. Biroq, shu 
bilan birga mahalliy ishlab chiqaruvchi dehqon va fermer xo‘jaliklarining ham ushbu o‘sishdagi ulushini e’tiborga 
olish zarur.

Shu o‘rinda, qishloq xo‘jaligida foydalanishga yaroqli har bir metr yer maydonidan samarali foydalanish, 
suvni tejovchi zamonaviy texnologiyalarni qo‘llagan holda ishlab chiqarish jarayonini tashkil etish bugungi kunda 
qishloq xo‘jaligi sohasi mutaxassislari, agro-muhandislar hamda iqtisodchilar oldida turgan muhim vazifalardan 
biridir.

